
Motivu 10 atu fiar iha Bíblia 

1. Ninia onestidade 

Bíblia onestu liu. Ko’alia kona-ba Jacob, “povu eleitu” nia aman, nu’udar lohidór. Koa’lia 

kona-ba Moises, ne’ebé fó lei, nu’udar líder  ulun-toos no inseguru kona-ba an rasik, no 

katak, iha ninia tentativu dahuluk atu tulun nia povu, nia oho ema ida no hafoin halai iha rai-

fuik maran. Haktuir kona-ba David, la’ós de’it nu’udar liurai, jenerál no líder espirituál Israel 

nian, maibé mós nu’udar ema ida ne’ebé hadau ema seluk nia feen ba nia  no hafoin, atu taka 

nia salan, nia konspira atu oho feto nia laen. Iha pontu ida, Eskritura akuza Maromak nia 

Povu, nasaun Israel, nu’udar aat tebtebes kompara ho Sodoma no Gomorra (Ez 16:46-52). 

Bíblia aprezenta natureza umana nu’udar inimigu ba Maromak. Nia preve futuru ida nakonu 

ho problema. Hanorin katak dalan ba lalehan kloot no dalan ba infernu luan. Konserteza 

Eskritura sira la hakerek ba sira ne’ebé hakarak resposta simples, ka pontudevista ida fasil no 

otimista relijiaun no natureza umana nian. 

2. Ninia prezervasaun  

Enkuantu estadu modernu Israel nian moris liutiha tinan rihu-rihun dispersaun nian, bibi-atan 

beduínu ida deskobre rikusoin arkeolójiku ida importante liu. Iha fatu-kuak ida iha parte 

norte-osidentál “Mar Morto” nian, vazu nakfera ida iha laran ho dokumentu sira ne’ebé subar 

durante miléniu rua. Deskoberta seluk prodús manuskritu sira ho data tinan 1.000 molok 

kópia tuan sira ne’ebé koñese ona. Kópia ida importante liu entre sira seluk mak Isaias nian. 

Kópia ne’ehanesan ho livru Isaias ne’ebé mosu iha ita-nia Bíblia. Pergamiñu sira “Mar 

Morto” nian halo deskréditu ba afirmasaun sira ne’ebé dehan katak Bíblia orijinál hakerek iha 

Pérsia. 

3. Afirmasaun kona-ba an rasik 

Importante hatene sá maka Bíblia hateten kona-ba an rasik. Se autór sira Eskritura nian la fiar 

katak sira ko’alia hodi Maromak nia naran, ita beik uitoan atu fiar sira. Ita iha mós problema 

oinseluk. Ita sei iha kolesaun mistériu sira ne’ebé la rezolve, inklui literatura istórika no étika, 

maibé ita la iha livru ida ne’ebé inspira kreda no sinagoga barak nia konstrusaun iha mundu 

tomak. Bíblia ida ne’ebé la afirma ko’alia kona-ba Maromak labele sai fundamentu fiar nian 

ba sarani no judeu lubuk boot  (2Ped 1:16-21). Maibé ho evidénsia boot no argumentu barak, 

eskritór sira Bíblia nian afirma katak Maromak mak inspira sira. Tanba ema tokon ba tokon 

maka konfia sira-nia prezente no futuru ba afirmasaun sira-ne’e, Bíblia la bele sai “livru 

di’ak” ida se ninia eskritór sira bosok kona-ba fonte informasaun nian no lohi sira-nia leitór 

sira . 

4. Ninia milagre sira 

Ézodu Israel nian husi Ejitu fó baze istórika ida atu fiar katak Maromak revela An rasik ba 

Israel. Se Tasi Mean  la fahe ba rua hanesan Moises dehan akontese, Testamentu Tuan lakon 

ninia autoridade atu ko’alia kona-ba Maromak. Testamentu Foun depende loos mós ba ninia 

milagre sira. Se Jezús la moris hi’as husi mate sira leet, apóstolu Paulo admite katak fiar 

sarani harii de’it iha lia-bosok ida nia leten (1Cor 15:14-17). Atu hatudu ninia kredibilidade, 

Testamentu Foun nomeia ninia sasin sira, no halo atu durante períodu ida bele kontrola 

afirmasaun sira-ne’e (1Cor 15:1-8). Sasin barak hetan martíriu, la’ós tanba konviksaun 

abstratu moralidade no espiritualidade nian, maibé tanba sira-nia afirmasaun katak Jezús 

moris hi’as husi mate. Enkuantu martíriu la’ós buat ruma raru, buat ne’ebé importante mak 

ema sira ne’e saran sira-nia moris rasik. Sira barak mate ba buat ne’ebé sira fiar nu’udar 

lialoos. Ema la mate ba buat ruma ne’ebé sira hatene nu’udar liabosok. 

5. Ninia unidade 

Eskritór liu na’in 40 hakerek livru sira Bíblia nian durante períodu ida tinan 1.600 nia laran. 

Tinan 400 silénsiu nian haketak livru sira Testamentu Tuan nian husi Testamentu Foun. 

Maski nune’e, husi Jénezes ba Apokalipse, eskritór hotu no livru hotu konta istória ida de’it, 

no neineik-neineik dezenvolve an. Hamutuk, sira fó resposta koerente ba pergunta importante 

liu ne’ebé tenke halo: Tan sá ita iha? Oinsá ita bele enfrenta ita-nia laran-ta’uk sira ? Oinsá 

ita bele moris iha dame ho ema seluk? Oinsá ita bele hamriik husi ita-nia sirkunstánsia sira no 

halakan ita-nia esperansa? Oinsá ita bele iha dame ho ita-nia Kriadór? Resposta konstante 

Bíblia nian ba pergunta sira-ne’e hatudu  katak Eskritura la’ós livru barak, maibé livru ida 

de’it. 

6. Ninia ezatidaun istórika no jeográfika 

Iha pasadu, ema barak duvida kona-ba ezatidaun istórika no jeográfika Bíblia nian, Maibé, 

arkeólogu modernu sira beibeik hetan evidénsia iha ema sira, iha fatin sira no sosiedade 

ne’ebé Eskritura mensiona. Dala barak, deskrisaun husi Bíblia hatudu katak loos duni, liufali 

espekulasaun husi estudiozu sira.  Vizitante modernu ba muzeu sira no Bíblia nia rain sira 

nakonu ho impresaun katak loos duni jeografia ne’ebé Bíblia refere eziste duni nune’e mós 

istória ne’ebé nia hato’o. 

7. Ninia aprovasaun husi Kristu nia parte 

Ema barak ko’alia di’ak kona-ba Bíblia, maibé laiha aprovasaun forte hanesan ida Jezús 

Nazaré nian. Nia rekomenda Bíblia la’ós de’it ho ninia liafuan sira, maibé mós ho ninia vida. 

Iha momentu tentasaun pesoál , ensinamentu públiku no terus pesoál, Nia hatudu momoos 

katak defaktu, Nia fiar katak Testamentu Tuan buat ruma liufali tradisaun nasionál 

ida(Mateus 4:1-11; 5:17-19). Nia fiar katak Bíblia maka livru ida ne’ebé ko’alia kona-ba Nia. 

Ba Judeu sira nia dehan, "Imi lee Eskritura sira basá imi hanoin katak imi bele hetan moris 

rohan -aek iha sira: sira mak fó sasin kona ba Ha’u. Maibé imi lakohi mai hakbesik Ha’u atu 

imi hetan moris!" (Jo 5:39-40). 

8. Ninia profesia sira 

Husi kedas Moises nia tempu, Bíblia halo previzaun kona-ba eventu sira ne’ebé ema ida 

lakohi fiar. Molok Israel tama iha rai promesa nian, Moises hateten nanis katak Isarael sei sai 

infiél, katak sei lakon rai ne’ebé Maromak fó ba nia, katak sira sei namkari iha mundu tomak, 

hafoin libur fali no hela metin (Deuteronomio 28-31). Sentrál iha profesia sira Testamentu 

Tuan nian maka Mesias ida sei salva Maromak nia povu husi sira-nia sala no lori justisa no 

dame ba mundu. 

9. Ninia sobrevivénsia 

Moises nia livru sira hakerek tinan 500 molok eskritura indú dahuluk. Moises hakerek livru 

Jénezes tinan 2.000 molok Muhammad hakerek Alkoraun. Iha períodu ne’e hotu laiha livru 

ida ne’ebé ema hadomi liu no tempu hanesan ódiu maka’as hanesan Bíblia. Laiha livru ida 

ne’ebé ema sosa, estuda no sita hanesan Bíblia. Enkuantu livru barak ema imprime no haluha, 

Bíblia nafatin sai livru nu’udar sasukat ba livru seluk. Maski ema sira ne’ebé la gosta ninia 

hanorin ignora nia, Bíblia sei kontinua sai livru fundamentál sivilizasaun osidentál nian, 

maski livru ne’e livru ida Médiu-Oriente nian. 

10. Nia kbiit atu troka vida sira 

Iha istória tomak, Bíblia troka ema sira nia moris. Ukun-Fuan Sanulu maka fonte matadalan 

morál ba ema tokon ba tokon. Salmu sira David nian fó kmaan ba ema barak durante períodu 

difikuldade no susar nian. Jezús nia sermaun iha Foho leten  fó ba ema barak protesaun 

hasoru loko-an no leglalizmu. Deskrisaun domin nian husi Paulo nia parte (1Cor 13) 

hamamar ema barak nia hirus. Ema sira hanesan Paulo, Santu Agostinho, Martin Luther, John 

Newton no Lev Tolstoj nia moris troka. Buat sira-ne’e hatudu sá maka Bíblia halo. Nasaun 

tomak no tribu sira nakfilak tanba Maromak nia liafuan no moris úniku no signifikadu Jezús 

Kristu nian hanesan Selta sira Irlandia nian, Viking sira Noruegia nian, ka Auca sira husi 

Ekuadór. 

 


